
NAMMINERSORNERULLUTIK OQARTUSSAT   GRØNLANDS HJEMMESTYRE  

Ilaqutariinnermut Inatsisinillu atortitsinermut Naalakkersuisoq 

Landsstyremedlem for Familie og Justitsvæsen 

Inatsisartunut ilaasortaq Esmar Bergstrøm 

Demokraatit 

 

Pineqartoq: Ulloq unnuarlu paaqqinniffinnut akiliutit pillugit Naalakkersuisunut 
allaganngorlugu apeqqutit. 

 

Inatsisartut suleriaasianni § 36, imm. 1 naapertorlugu Naalakkersuisunut allagan-

ngorlugu apeqqutitit matumuuna akissuteqarfigineqarput.  

 

Ulloq unnuarlu paaqqinniffiit pilersinneqarlutillu ingerlanneqarsinnaapput Naalak-

kersuisunit, kommunimit ataatsimit arlalinnilluunniit imaluunniit paaqqinniffinnit 

imminut pigisunit. Tamanna aalajangersagaavoq meeqqanik inuusuttunillu ikior-

siisarneq pillugu Inatsisartut peqqussutaanni nr. 1-imi 15. april 2003-meersumi § 

22, imm. 4-mi.  

Taamaattumik ”paaqqinnittarfiit ulloq unnuarlu ammasartut namminersortunit inger-

lanneqartut” pillugit apeqqutit apeqqutitut paaqqinniffinnut imminut pigisunut tun-

ngasuusutut isigineqarput.  

 

Naalakkersuisunut apeqqut A: Pisortanit ingerlanneqartunut paaqqinnittarfinnut 

ulloq unnuarlu ammasartunut atuisut akiliutigisartagaata suna tunngavigaa? 

 

Naalakkersuisunut apeqqut B: Paaqqinnittarfiit ulloq unnuarlu ammasartut 

namminersortut pisortanit ingerlanneqartut paaqqinnittarfiit ulloq unnuarlu am-

masartut atugarisaasa assigisaanik atugassaqartitaassappata qanoq iliortoqas-

sava? 

 

Naalakkersuisunut apeqqut D: 2007-imut Inatsisartut aningaasanut inatsisaan-

nut qanoq kinguneqalissagaluarpa paaqqinnittarfiit ulloq unnuarlu ammasartut 

namminersortut pisortanilluunnit pigineqartut akuerineqarlutik ingerlasut naligiit-

titaaleraluarpata? 

 

Meeqqanik inuusuttunillu paaqqinniffinnut Naalakkersuisunit ingerlanneqartunut 

tunngatillugu paaqqinniffinnut ataasiakkaanut aningaasatigut missingersuusi-

ortoqartarpoq suliffeqarfiup ilisarnaatai apeqqutaatillugit, tassa sulisut qanoq katiti-

gaanerat, kikkut sammineqarnerat perorsaanermilu siunnerfik. Tamatuma sania-

tigut aningaasartuutit ataatsimoorussat missingersuusiorfigineqartarput, misilittak-

kat malillugit ima assigiinngisitaartigisarmata paaqqinniffiit ataasiakkaat ataanni 

missingersuusiornissaq naapertuuttuunani. Missingersuutit ataatsimut tapiissutit 

isumaqatigiinniutigineqarnerannut atatillugu KANUKOKA-mut isumaqatigiinniutigi-

neqartarput tassami aningaasartuutit kommunit aningaasalersugassarimmatigit. 

Kommunit toqqarsimavaat meeqqanik inuusuttunillu paaqqinniffinnut Naalak-

kersuisunit ingerlanneqartunut tamarmiusumik ingerlatsinerup affaa kommunit 

nammaqatigiillutik akilissagaat ataatsimoortumik tapiissutit annikillinerat aqquti-

galugu. Taamaalilluni aningaasat affai akilerneqartarput meeqqanik inuusuttunillu 

paaqqinniffinni kommunit ataasiakkaat inissanik atuinerat apeqqutaatinnagu.  

Meeqqanik inuusuttunillu paaqqinniffinnik ingerlatsinermut aningaasartuutit affai 

sinneruttut  kommunimit innuttaasut paaqqinniffimmi inissanik atuiffiannit akiler-

neqartarput ullormut unnuamullu akigititat aqqutigalugit. Ullormut unnuamullu aki-

gititaq paaqqinniffinnut ataasiakkaanut allangorarpoq, tassami ullormut unnuamullu 

akigititap naligimmagu paaqqinniffimmut aningaasartuutissatut missingersuutit 

tamarmiusut kiisalu ulloq unnuarlu inissat atorneqartut amerlassusiannut sanil-

liullugu paaqqinniffiit ataatsimoorlutik aningaasartuutaanik paaqqinniffiup pis-

sarseqataanera. 

 

Aningaasanut akisussaaneq, tamatumani ilanngullugit meeqqanik inuusuttunillu 

paaqqinniffinnut  Naalakkersuisunit ingerlanneqartunut missingersuusiortarneq 

aningaasanillu aqutsineq, Ilaqutariinnermut Naalakkersuisoqarfiup suliassaqarfiani-

ippoq, kisianni paaqqinniffinnut kommuninit imminullu pigisunit Naalakkersuisut 

aningaasatigut akisussaaffeqanngillat, taamaallaat nakkutilliisussaatitaallutik.  

 

Naalakkersuisut aningaasatigut akisussaanngimmata ulloq unnuarlu paaqqinniffin-

nut komuninit imminulluunniit pigisunit pigineqartunut ingerlatsinermut aki-

liutaasartut tamakkiisumik tapiissutit isumaqatigiinniutigineqarnerannut imaaliinnar-

lugit ilanngunneqarsinnaanngillat.  

 

Kommunit kissaatigippassuk ulloq unnuarlu paaqqinniffinni inissanut kommunimit 

imminulluunniit pigisumit pigineqartunut akiliutit peqatigiilluni aningaasalikkanut 

50%-inut– nammaqatigiilluni aningaasalersuineq – 50%-ilu toqqaannartumik aki-

liuteqartarnermut naligiissinneqassasut taava kommunit akunnerminni taamatut 

agguataarinissaq isumaqatigiissutigisinnaavaat. 

 

Naalakkersuisunut apeqqut C: Paaqqinnittarfiit ulloq unnuarlu ammasartut 

namminersortut qassit meeqqanut inuusuttunullu inissiiffissatut akuerisaappat? 

 

Meeqqanik inuusuttunillu ikiorsiisarneq pillugu Inatsisartut peqqussutaanni aala-

jangersakkat malillugit ulloq unnuarlu paaqqinniffiit imminut pigisut pingasut akueri-

saapput: 

 Ulloq unnuarlu paaqqinniffik imminut pigisoq ”Skoleskibet Tugdlik” angal-

lammi Tugdlik-mi ineqartitsisoq, 

 ”IMP – Inuuneq, Meeraq, Pinngortitarlu” Nuummiittoq aamma 

 ”Illu Paarsivik” Qaqortumiittoq.  

 

 

 

 

 

 



 

 

 

 

 

3/3 

Naalakkersuisunut apeqqut E: Paaqqinnittarfiit ulloq unnuarlu ingerlasut naam-

minersortut akuerisaasutut ingerlanissaannut Naalakkersuisut suna piu-

masaqaatigaat? 

 

Meeqanik inuusuttunillu ikiorsiisarneq pillugu Inatsisartut peqqussutaanni § 23 

naapertorlugu Naalakkersuisut pisinnaatitaapput  ulloq unnuarlu paaqqinniffiit piler-

sinnerannut, aqunneqarnerannut ingerlanneqarnerannullu kiisalu paaqqinniffimmi 

perorsaalluni sulinermut malittarisassanik aalajangersaanissamut.  

Piginnaatitaaneq piviusunngortinneqarpoq meeqqanut inuusuttunullu kiisalu anner-

tuumik innarluutilinnut ulloq unnuarlu paaqqinniffiit pillugit Namminersornerullutik 

Oqartussat nalunaarutaanni nr. 64-mi 29. december 1994-imeersumi. Aalajan-

gersagaliortoqarsimavoq meeqqanut inuusuttunullu imaluunniit annertuumik innar-

luutilinnut paaqqinniffiit aaqqissugaallutillu ingerlanneqassasut najugaqartut sa-

pinngisamik nalinginnaasumik inooqataasutut inuusinnaaleqqullugit. Ulloq unnuarlu 

paaqqinniffimmi perorsaalluni sulineq aaqqissuunneqassaaq najugaqartut ataa-

siakkaat ukioqqortussussiat innarluutigisinnaasaallu mianeralugit.  

 

Naalakkersuisunut apeqqut F: Paaqqinnittarfiit ulloq unnuarlu ammasartut 

namminersortut kimik nakkutigineqarpat qanorlu inatsisiliornerup eqqortinnissaa 

qulaqqeerneqassava? 

 

Ulloq unnuarlu paaqqinniffiit kommunip ataaniittut, paaqqinniffiit imminut pigisut 

ilanngullugit, kommunalbestyrelsip nakkutigisassarai. Kommunalbestyrelsip nak-

kutilliisussaatitaanera meeqqanik inuusuttunillu ikiorsiisarneq pillugu Inatsisartut 

peqqussutaanni § 4, imm. 1-imi aalajangersagaavoq, tassa kommunalbestyrelsip 

meeqqat inuusuttullu atugarisaat nakkutigissallugit.  

 

Isumaginninnermut tunngasunik nakkutilliineq pillugu Namminersornerullutik Oqar-

tussat nalunaarutaat naapertorlugu Ilaqutariinnermut Naalakkersuisoqarfiup nak-

kutigisaraa isumaginninnikkut inatsimmi maleruagassat kommuninit eqquutsin-

neraat aammalu inatsisini ingerlatsinermut tunngassuteqartuni maleruagassat 

naapertorlugit ingerlanneraat. 

 

 

 

Ikinngutinnersumik inuulluaqqusillunga 

 

Aleqa Hammond 

Ilaqutariinnermut Inatsisinillu atortitsinermut naalakkersuisoq 

 

 


